
At: Lywodraeth Cymru

5 Gorffennaf 2023
Annwyl gydweithwyr

Ymgynghoriad Llywodraeth Cymru: Newidiadau arfaethedig i’r gyfres o Reoliadau y mae ysgolion annibynnol yng Nghymru yn gweithredu oddi tanynt
Diolch am y cyfle i ymateb i’r ymgynghoriad ynglŷn â newidiadau arfaethedig Llywodraeth Cymru i’r gyfres o Reoliadau y mae ysgolion annibynnol yng Nghymru yn gweithredu oddi tanynt.

Amdanom ni
Cyngor y Gweithlu Addysg (CGA) yw’r corff rheoleiddio proffesiynol, annibynnol ar gyfer y gweithlu addysg yng Nghymru. Fe’i sefydlwyd gan Ddeddf Addysg (Cymru) 2014, ac mae’n ofyniad cyfreithiol i ymarferwyr ar draws un ar ddeg o wahanol grwpiau yn y gweithlu addysg gofrestru gyda CGA. Mae’r un ar ddeg o grwpiau’n cynnwys athrawon ysgolion annibynnol, athrawon sefydliadau ôl-16 arbennig annibynnol a gweithwyr cymorth dysgu mewn ysgolion annibynnol a sefydliadau ôl-16 arbennig annibynnol, sy’n uniongyrchol berthnasol i’r ymgynghoriad hwn.

Ein sylwadau
Mae’r Cyngor yn cyfyngu ei sylwadau ar yr ymgynghoriad hwn i faterion sy’n berthnasol i’w gylch gwaith statudol. Yn benodol, mewn perthynas â:

· Rheoliadau Ysgolion Annibynnol (Gwahardd Cyfranogi mewn Rheoli) 2023
· Ystyriaeth Llywodraeth Cymru ynglŷn â ph’un ai gwneud yn orfodol y gofyniad ar berchnogion, llywodraethwyr neu ymddiriedolwyr ysgolion annibynnol a’r holl staff a gwirfoddolwyr i hysbysu’r awdurdod lleol os ydynt yn gwybod neu’n amau’n rhesymol fod plentyn, sy’n ddisgybl yn yr ysgol, yn profi neu mewn perygl o gamdriniaeth, esgeulustod neu niwed 
Rheoliadau Ysgolion Annibynnol (Gwahardd Cyfranogi mewn Rheoli) 2023

Deallwn fod Llywodraeth Cymru yn bwriadu cyflwyno Rheoliadau sy’n rhagnodi ar ba seiliau y ceir rhoi cyfarwyddyd o dan adran 167A Deddf Addysg 2002 (“cyfarwyddyd adran 167A”) yn gwahardd unigolyn rhag cymryd rhan mewn rheoli ysgol annibynnol yng Nghymru, neu osod cyfyngiad ar allu unigolyn i wneud hynny.

Ceir rhoi cyfarwyddiadau adran 167A mewn perthynas ag unigolyn:

a) sydd wedi cael ei ddyfarnu’n euog o drosedd berthnasol,
b) sydd wedi cael rhybuddiad mewn perthynas â throsedd berthnasol,
c) sy’n destun canfyddiad perthnasol mewn perthynas â throsedd berthnasol, neu
ch) sydd wedi ymgymryd ag ymddygiad perthnasol, ac 
d) oherwydd yr euogfarn honno neu’r rhybuddiad, y canfyddiad neu’r ymddygiad hwnnw, mae’r awdurdod priodol (Gweinidogion Cymru) o’r farn bod yr unigolyn yn anaddas i gymryd rhan mewn rheoli ysgol annibynnol.

Ym mis Mai eleni, cyflwynodd Gorchymyn Cyngor y Gweithlu Addysg (Categorïau Cofrestru Ychwanegol) (Cymru) 2023 ofyniad i CGA reoleiddio ymarferwyr yn y sector ysgolion annibynnol a sefydliadau ôl-16 arbennig annibynnol. Mae cofrestru’n ofyniad statudol ac ni all ymarferydd weithio heb gofrestriad CGA.

Mae’r gofyniad i gofrestru’n cynnwys unrhyw unigolyn sy’n ymgymryd â rôl arwain uwch wrth reoli addysgu a dysgu mewn ysgol annibynnol neu sefydliad ôl-16 arbennig annibynnol. Fel y cyfryw, gallai gosod cyfarwyddyd adran 167A fod yn uniongyrchol berthnasol i gofrestriad yr unigolyn hwnnw gyda CGA.

Er mwyn peidio â chreu man gwan o ran diogelu, argymhellwn yn gryf fod Rheoliadau Ysgolion Annibynnol (Gwahardd Cyfranogi mewn Rheoli) 2023 yn cael eu diwygio ym mharagraff 3; y Gweithdrefnau ar gyfer rhoi cyfarwyddyd adran 167A i gynnwys gofyniad i hysbysu CGA os rhoddir cyfarwyddyd adran 167A ynghyd â’r rhesymau drosto ac i bwy y mae’n berthnasol. Bydd hyn yn galluogi CGA i ystyried perthnasedd y datgeliad o dan ei swyddogaeth statudol ei hun i ymchwilio ac ystyried achosion ymddygiad proffesiynol annerbyniol, anghymhwysedd proffesiynol difrifol, a/neu droseddau perthnasol yn erbyn unigolyn cofrestredig.

Dyletswydd i roi gwybod am blentyn sydd mewn perygl o niwed

Nodwn fod Llywodraeth Cymru yn ystyried p’un ai gwneud yn orfodol y gofyniad ar berchnogion, llywodraethwyr neu ymddiriedolwyr ysgolion annibynnol a’r holl staff a gwirfoddolwyr i hysbysu’r awdurdod lleol os ydynt yn gwybod neu’n amau’n rhesymol fod plentyn, sy’n ddisgybl yn yr ysgol, yn profi neu mewn perygl o gamdriniaeth, esgeulustod neu niwed. Mae’r gofyniad hwn yn ymateb i argymhellion gan yr Adroddiad ar yr Ymchwiliad i Ysgolion Preswyl a gyhoeddwyd gan yr Ymchwiliad Annibynnol i Gam-drin Plant yn Rhywiol.  

Mae CGA yn llwyr gefnogi’r cynnig hwn. Ar ôl rhoi tystiolaeth i’r Ymchwiliad ein hunain, cydnabyddwn bwysigrwydd gwneud hyn yn ofyniad gorfodol. Yn ddi-au, mae unrhyw gynnig sy’n gwella diogelu ar gyfer pobl ifanc yn briodol i’w weithredu.

Diolch unwaith eto am y cyfle i ymateb i’r ymgynghoriad hwn. Gobeithiaf fod y wybodaeth a roddwyd gennym yn ddefnyddiol. Mae croeso i chi gysylltu â mi os gallaf fod o gymorth pellach.

Yn gywir,

Mr Hayden Llewellyn
Prif Weithredwr

